
Predgovor 

 
Knjiga „Radno pravo“ nastala je kao potreba za sistematizacijom obimne 
materije iz oblasti radnih odnosa i radnog prava, uopšte. Razvojem i 
promjenama u okviru društveno-političkih odnosa na prostorima bivše 
SFRJ došlo je do cijepanja inače jedinstvene materije iz oblasti radnog 
prava. Nasljeđenji odnosi iz doba socijalističkog uređenja ali i neminovan 
prodor novih radno-pravnih odnosa u Bosni i Hercegovini, doveli su do 
usložnjavanja i nerazumjevanja materije vezane za radne odnose. 
Ukidanjem društvene svojine kao osnovne kategorije svojinskih odnosa 
izvršena je revolucionarna promjena u društvu bar po pitanjima rada i 
odnosa vezanih za rad. 
Bosna i Hercegovina, kao jedna od bivših republika SFRJ, krenula je 
samostalnim putem u definisanju društvenih odnosa a samim tim i putem 
izmjena velikog broja zakonskih normi u skladu sa nastalim društvenim 
promjenama. Promjena društvenih odnosa neminovno je dovela i do 
promjena u okviru definisanja osnovnih kategorija radnih odnosa i drugih 
prava vezanih za rad. Imajući u vidu društveno-političko uređenje Bosne i 
Hercegovine, koje je složeno, i dosta nejasno definisano, problem 
zakonskog regulisanja radnih odnosa dobija na težini.  
Bosna i Hercegovina kao složena država, sastoji se od dva entiteta i deset 
kantona u okviru Federacije Bosne i Hercegovine. Normativno podjeljeno 
radno zakonodavstvo u Bosni i Hercegovini između entiteta, Bosne i 
Hercegovine i kantona stvara probleme u definisanju osnovnih načela 
radnog zakonodavstva, primjenu kao i osmišljavanje instituta koji se mogu 
smatrati zajedničkim za celu teritoriju Bosne i Hercegovine. Obiman i 
donekle raznolik spektar propisa iz radnog zakonodavstva stvara osnovni 
problem u celokupnom definisanju radnog prava. Imajući u vidu da se u 
entitetu Federacije Bosne i Hercegovine primjenjuju propisi iz oblasti 
radnog prava donešeni na nivuo Bosne i Hercegovine, pomenuti problemi 
dobijaju na težini. 
U knjizi je načelno obrađena materija koja se može smatrati osnovama 
radno pravne materije. Podloga za pomenuto definisanje bila je osnova koja 
je zajednička u osnovnim postulatima na cijeloj teritoriji Bosne i 
Hercegovine.  

Postojeće razlike između radnog zakonodavstva entiteta i Bosne i 
Hercegovine navedena je u cilju boljeg sagledavanja celokupne materije iz 
radno pravne oblasti. 
Nadam se da će knjiga dati određeni doprinos boljem razumjevanju 
složenosti radno pravnih odnosa u Bosni i Hercegovini studentima i kao 
osnova za daljnje elaboriranje pomenute materije.   
      

                                                                                                    Autor 

